
Jax era e ojroner lo que
tz'ijb'ab'ir umen e Apostol Pablo
tama e hermano Filemon

1Pues nen xe' Pabloen turen tara tama e carcel
umen taca que war inchecsu uy01roner e Dios

tama e Cristo Jesus tut e gente axin. Pues nen taca
e Timoteo war catz'ijb'a e carta eratab'a, hermano
Filemon, xe' war catzay cawiret y xe' jax inte'
capiaret tama upatnar Cawinquirar. 2 Pues war
catz'ijb'a e carta era tama e hermana Apia y tama
e hermano Arquipo xe' jax inte' capiar tama up-
atnar Cawinquirar y tama e grupo ajc'upesiajob’
xe' umorojse ub'ob' tama o'tot, hermano Filemon.
3 Que Cadiosir xe' jax Catata y Cawinquirar Jesu-
cristo utacricox y uyajq'uicox ujiriar.

Uc'unersiaj y uc'upesiaj e Filemon

4 Pues entonces Filemon, conda inc'ajti taca e
Dios intattz'i uc'ab'a tamaret iraj iraj. 5Y b'an war
inche umen que cay umb'i que net war iq'uec'o
ic'upseyan tama Cawinquirar Jesus y que war
ayajta ut tunor tin e war ac'upseyanob' tama
Cawinquirar ub'an. 6Y war inc'ajti taca e Dios
que net tua' i'xin achecsu tut e gente axin cob'a
war ic'upseyan tama e Dios, porque tamar era
c'ani ic'otoy anata cob'a e nuxi chojb'esiaj lo que
ayan ticab'a tama e Cristo. 7Pues war utzayjresen
meyra y war ut'ab'se niwalma que net war ayajta
ut tunor e ajc'upesiajob’, porque tamar era war
ache achecta e jiriar tama uyalmob' tunorob' era.

8 Pues cocha nen apostolen tua' e Cristo
uyub'ien ani inc'ampes nic'otorer tua' inwaret
lo que uc'ani tua' ache, 9 pero taniut nen mas
bueno tua' taca inc'ajti tacaret tua' atacren umen
que war cayajta coit cab'a. Pues nen xe' Pabloen
Xe' jaxix inte' onian winiquen xe' turen tama e
carcel umen que cay inchecsu uyojroner e Dios
tama e Cristo Jesus tut e gente ixin 10 c'ani inc'ajti
atacarsiaj upater e Onésimo xe' c'otoy quetpa
niun?n tama e Cristo conda turento tara tama e
carcel.

11 Pues chequer que tama inte' tiempo e
Onésimo™ era jax inte' man xe' mamb'ir inyajrer
que ma ani tuc'a uc'ampib'ir. Pero coner ayan
meyra uc'ampib'ir toit net y taniut nen ub'an b'an

cocha war che uc'ab'a Onésimo. 12Y era inweb'ta
ixin e hermano Onésimo toit net otronyajr. Pero

ch'ama b'an cocha jay nen ani war inc'otoy toit.
13 Quisinic ani que aquetpa tacaren tua' uyub'i
utacren apater net cocha turen tara tama e carcel
umen que cay inchecsu uyojroner e Dios tama
e corpesiaj tut e gente ixin. 14 Pero matuc'a
tua' inche era este que inc'otoy innata jay net
war ac'ani ache lo que war inc'ajti tab'a era,
y tamar era jay ayan lo que ache tua' atacren
erer innata que b'an war ac'ani ache y majax
umen que b'an war inwaret. 15 Pues e Onésimo
loc'oy ixin tama inte' tiempo, pero coner sutpix
yopa tua' aquetpa tacaret inyajrer. 16 Y c'ani
aquetpa tacaret otronyajr era, pero majax b'an
cocha inte' man xe' mamb'ir inyajrer xe' imb'ijc

1:11: Onésimo. Uc'ab'a Onésimo war che: “Ayan meyra
uc'ampib'ir” tama e ojroner griego.

taca uc'ampib'ir. Porque coner ayan meyra
uc'ampib'ir cocha jaxir jax inte' cawermano tama
Cawinquirar xe' chojresb'ir ut nimener. Pero net
uc'ani tua' achojres ut mas coner cocha jaxir jax
inte' cawermano tama Cawinquirar y majax jax
taca inte' man xe' mamb'ir inyajrer.

17 Pues entonces hermano Filemon, jay war
anata que nen jax apiaren tama upatnar Caw-
inquirar ch'ama e winic era b'an cocha jay nen
ani. 18Y jay ayan lo que cay uche apater o jay
ayan lo que ab'eto tacaret, arenen nen y nen tua'
intoyi. 19 Nen xe' Pabloen war intz'ijb'a e carta
era tab'a taca nic'ab' tua' anata ixto que nen tua'
intoyet, motor que erer inc'ajpeset que net ib'eto
esto tunor ab'a tacaren. 20Y tamar era hermano,
unsre inch'ami inte' tacarsiaj tab'a cocha inte'
ajc'upesiaj tama Cawinquirar. C'unien tama ni-
walma tamar era tama e Cristo.

21 pues war intz'ijb'a e carta era tab'a porque
war innata que net i'xin iyob'ian tamar lo que
inc'ajti tacaret. Y innata que i'xin ache mas
que war inc'ajti tacaret era. 22 Pues ayanto inte'
ojroner tab'a: Ustes inte' cuarto tia' tua' inquetpa
conda inc'otoy, porque war incojco tama e Dios
que b'an cocha war ic'ajti tacar y b'an tua' uche
tua' uyub'ien inloc'oy tara tua' inxin inwarajsiox.

E c'ajpesiaj
23Pues e hermano Epafras xe' turu tacaren tara
tama e carcel umen que war uchecsu uyojroner e
Dios tama e Cristo Jesus uyeb'ta axin e c'ajpesiaj

tib'a. 24Y b'an ub'an tin e war utacrenob' tama
upatnar e Dios era xe' jax e hermano Marcos

y e hermano Aristarco y e hermano Demas y e

hermano Lucas. ) ]
25 Cawinquirar Jesucristo utacricox tunorox.

Tara ac'apa tunor niwojroner, che e Pablo.

